
Qloballaşan dünyada 
diasporun təkamülü və 

konseptual dəyişiklikləri
Diasporların təkcə evsahibliyi 

edən ölkələrin daxili deyil, həm 
də xarici siyasətinə getdikcə təsiri 
artır. Çünki əhəmiyyətli maddi-
maliyyə resurslarına malik transmil-
li diasporlar yaxın vaxtlara qədər 
vətəni olan və sıx əlaqələrə malik 
ölkələrin maraqlarını fəal şəkildə 
lobbiləşdirir, “publik diplomatiya” və 
“yumşaq güc” konseptinə çevrilirlər.

Etnoloqlara görə, “əgər dias-
porların sayının daimi artımını, 
onların dinamizmini, fəal iqtisadi 
və siyasi əlaqələrini, çox “yuxa-
rı mərtəbələrə” qədər lobbiçilik 
fəaliyyətini nəzərə alsaq ,- istər 
“xilasetmə” ölkələrində, istərsə 
də “evsahibliyi edən” dövlətlərdə 
onların müasir dünyada rolunu 
qiymətləndirmək olmaz. Mühacir 
icmalarının sayında artım və onla-
rın institutlaşması o qədər sürətlə 
baş verir ki, bəzi ekspertlərin 
fikrincə, bu, “dünyanın diaspor-
laşması” haqqında danışmağa 
əsas verir. Geniş mənada deyə 
bilərik ki, son yarım əsrdə dünya 
prosesləri diasporların iqtisadi, 
hətta ideoloji hökmranlığı altında 
gedir. Belə bir bəyanatı çətin ki, 
mübahisəsiz adlandırmaq olar. Di-
asporların həm məskunlaşdıqları, 
həm “ikinci vətənləri”nə çevrilmiş 
ölkələrin daxili siyasətində, həm 
də getdikcə müstəqil oyunçu kimi 
bəyan etdikləri dünya siyasətində, 
beynəlxalq münasibətlər 
sistemində, şübhəsiz ki, getdikcə 
artan rolu var.

Amma, yəqin ki, “dünyanın 
diasporlaşması” haqqında danış-
maq hələ tezdir. Baxmayaraq ki, 
bəşəriyyətin inkişafının belə bir 
ssenari üzrə gedə biləcəyini istisna 
etmək olmaz. Qloballaşan dünya-
nın xarakterik xüsusiyyəti miqrasi-
ya proseslərinin intensivləşməsidir. 
Qloballaşma “milli bölgüləri” 
daha şəffaf edir və buna görə 
də milyonlarla insan daha yaxşı 
həyat axtarışında vətənlərini tərk 
edərək başqa ölkələrə üz tutur. 
Miqrasiya miqyasının kəskin 
artması immiqrant etnik icmaların 
konsolidasiyası ilə paralel gedir. Bir 
dəfə yeni yerə köçənlər, bir qayda 
olaraq, yad, etnik-mədəni mühitdə 
nəinki sağ qalmaq, həm də adət-
ənənələrini, dillərini qorumaq üçün 
birləşməyə çalışırlar. Bu məqsədlə 
ya mövcud diasporlara qoşulur, 
yaxud yenilərini yaradırlar. Bunun 
nəticəsidir ki, dünyada diasporların 
sayı durmadan artır.

Diaspor strateji amil kimi ya-
şadığımız dövrün vacib elementi 
hesab olunur. O həm ideoloji güc, 
həm də xaricdə milli mənafe və 
dəyərlərin təmsilçisidir. Diaspor 
amili xalqların yaxınlaşması, anlaş-
ması, ölkələrarası münasibətlərin 
qurulması və dövlətlərarası 
əməkdaşlığın inkişafında mühüm 
amildir. Tarixin təkamül prosesi 
zamansız və sonsuzdur. Lakin bu 
inkişafı sürətləndirən səbəblər və 
mövcud proseslər vardır. Məhz di-
aspor faktoru inteqrasiya ilə təmas 
təşkil etməklə həm milli birliyi, həm 
də bəşəri təkamülü özündə əks 
etdirir. Bu element sağlam şəkildə 
“Vətən uğrunda mübarizə”dir.

Həmrəylikdən Zəfərə doğru
Bu günlərdə planetimizin 

müxtəlif qitələrində məskunlaşan 
azərbaycanlıların V Qurultayı 
keçirildi. Dünya azərbaycanlılarının 
ali məclisi bütöv bir xalqın ən 
ümdə arzu və istəyi olan işğal-
dan azad edilmiş Qarabağda, 
Şuşada keçirildi. Tarixi ədalətin 
bərqərar olması fonunda, Xeyrin 
Şər üzərində qələbəsi nəticəsində 
spontan olaraq “Zəfər” adı verilən 
qurultayda yeni istiqamətlər gö-
ründü və hədəflər müəyyən edildi. 
Dövlətimizin başçısı qurultaydakı 

müfəssəl nitqində həmin həssas 
məqamı belə ifadə etdi: “Biz bu 
gün azad Qarabağda, azad Şuşa-
da Dünya Azərbaycanlılarının Qu-
rultayını keçiririk. Bu qurultayın adı 
Zəfər qurultayıdır və bu, təbiidir. 
Çünki tarixi Zəfərdən sonra ilk 
dəfədir ki, dünya azərbaycanlıları 
toplaşır, qurultay keçirir və 
ümumiyyətlə Zəfər adı xalqımıza 

çox yaraşır. Siz buraya Zəfər yolu 
ilə gəlmisiniz, qurultayın adı Zəfər 
qurultayıdır”.

Əslində, Dünya 
Azərbaycanlılarının IV Qurultaydan 
V Qurultayaqədərki dövrə təhlil 
ilə yanaşsaq, görərik ki, müasir 
dövrdə Azərbaycan diasporunun 
faydalı iş əmsalının dinamikası 
yüksəlmiş, konkret konseptual 
baxış ortaya qoyulmuş və funda-
mental sistemli yanaşmanın unikal 
təzahürləri öz əksini tapmışdır. 
Bunun bir sıra səbəbləri vardır.

Bundan əvvəlki qurultay-
da Azərbaycan diasporunun 
fəaliyyətində baş verən mənfi 
hallar, diplomatik korpus və 
diaspor təşkilatları arasında 
nifaq, konsolidasiya və koordina-
siyanın zəif qurulması, birlik və 
həmrəylik yönündə gedən mənfi 
tendensiya kimi proseslər aradan 
 qaldırılmışdır.

Məhz buna görə də budəfəki 
qurultayda Prezident belə 
məqamlara toxunmadı, diqqəti 
daha çox inteqrasiya və inkişafa 
fokusladı. Belə ki, Diasporla İş 
üzrə Dövlət Komitəsi öz fəaliyyətini 
Dünya Azərbaycanlılarının IV 
Qurultayında Azərbaycan Respub-
likasının Prezidenti İlham Əliyevin 
proqram xarakterli çıxışından 
irəli gələn strateji kursa əsasən 
davam etdirib. Bu sahədə fəaliyyət 
Azərbaycan Respublikasının Xarici 
İşlər Nazirliyi, səfirlik və konsul-
luqları ilə əlaqəli şəkildə həyata 
keçirilib.

Hazırda dünya üzrə qeyri-rəsmi 
statistikaya görə, sayı 60 milyona 
çatan azərbaycanlıların qitələr 
üzrə yayılma arealı genişlənib və 
təşkilatlanma prosesi buna uyğun 
olaraq dərinləşib. Azərbaycan 
diasporunun əhatə dairəsi böyü-
yüb. Bu gün 80-ə yaxın ölkədə 
azərbaycanlılarla əlaqə qurulub.

Müqayisə üçün qeyd edək ki, 
Dünya Azərbaycanlılarının IV Qu-
rultayında 49 ölkədən nümayəndə 
iştirak edirdisə, bu qurultayda 
65 ölkə təmsil olundu. Eləcə də 
təşkilatlanma diqqətdə saxlanılıb, 
ötən qurultayda Azərbaycanın 
462 diaspor təşkilatı fəaliyyət 
göstərirdisə, hazırda 570-ə çatıb.

Azərbaycan diasporu-
nun mütəşəkkilliyini daha da 
gücləndirmək üçün yeni yanaşma 
tətbiq edilmiş, regional olaraq 
diaspor təşkilatları Xaricdəki 
Azərbaycanlıların Koordinasiya 
şuraları adı altında birləşdirilmişdir. 
Hazırda dünyanın 33 ölkəsini 
əhatə edən 130 diaspor təşkilatını 
özündə birləşdirən 14 Koordinasi-
ya Şurasının əsas hədəfi diaspor 
fəaliyyətini gücləndirmək, lobbiçiliyi 
təşviq etmək və vətəndaş cəmiyyəti 
olaraq beynəlxalq təşkilatlara 
təsir imkanlarını gücləndirməkdir. 
Azərbaycan haqqında müfəssəl 
informasiya verən diasporumu-
zun müxtəlif ölkələrdə “Həmrəylik 
məkanı”na çevrilən Azərbaycan 

evlərinin genişləndirilməsi pro-
sesi davam etdirilmişdir. Buranın 
konsepti ümumilikdə, ziyarətçilərə 
Azərbaycan haqqında aydın 
fikir formalaşdırmaq və obyektiv 
məlumat vermək üçün nəzərdə 
tutulmuşdur. Hazırda 12 ölkədə 
fəaliyyət göstərən 16 Azərbaycan 
evi xaricdəki milli atributumuz kimi, 
maddi-mənəvi dəyərlərimizi təbliğ 
etdirməklə yanaşı, həmçinin sosial-
mədəni məkan rolunu oynayır.

Vətən məfhumunun 
sinxronlaşdırılması

Zaman keçdikcə, 
müstəqillik yolunda irəlilədikcə 
Azərbaycan Respublikasının 
milli dövlətçiliyində, xarici siyasət 
strategiyasında diasporun mü-
hüm rol oynadığının şahidi olduq. 
Xaricdə yaşayan soydaşlarımızla 
əlaqələrin möhkəmləndirilməsi 
milli dövlətçiliyimiz baxımından 
müasir həyatımızın ən vacib və 
son dərəcə mühüm olan bir sahəsi 
olduğunu anladıq.

XX əsrin son onilliyi dünya-
nın siyasi xəritəsinin prinsipial 
konturlarının dəyişməsi, xalqları 
və dövlətləri “qırmızı imperiya” 
ideologiyası altında birləşdirən 
SSRİ-nin süqutu siyasi tarixdə yeni 
dövrün başlanması ilə təzahür 
etdi. Böyük dövlətlərin maraqla-
rının toqquşduğu yerə, Avropa 
və Asiyanın geosiyasi arealında 
münbit ərazilərə hakim olmaq 
arzusu və bu coğrafiyada hege-
monluq istəyi postsovet məkanında 
xaos və anarxiyanın yaranma-
sına səbəb oldu. Bu amillər 
hər bir keçmiş sovet ölkəsində 
olduğu kimi, Azərbaycanın da 
ictimai-siyasi, sosial-iqtisa-
di vəziyyətin gərginləşməsinə 
gətirib çıxarsa da, XXI əsrin 
əvvəllərində xaricdə yaşayan 
azərbaycanlıların təşkilatlanmasına 
və mütəşəkkilliyinə, Azərbaycan 
diasporunun formalaşmasına və 
inkişafına təsir edən mənfi hallara 
da son qoyuldu.

Azərbaycan Respublikası 
dövlət müstəqilliyini bərpa etdikdən 
sonra milli diasporumuzun ta-
rixinin, yayılma coğrafiyasının 
araşdırılması və demoqrafik 
vəziyyətin öyrənilməsi aktuallıq 
kəsb edən məsələyə çevrilmişdir. 
Müstəqilliyin bərpasından sonra 
təkcə Azərbaycanda deyil, onun 
hüdudlarından kənarda yaşa-
yan azərbaycanlılarda da milli 
mənlik şüuru canlanmağa və milli 
özünüdərk hissləri yüksəlməyə 
başladı. Sovet Azərbaycanının 
vətəndaşı müstəqil Azərbaycanın 
vətəndaşına çevrildi. Azərbaycan 
Respublikasının dünya birliyinə 
suveren dövlət kimi üzv qəbul olun-
ması dünya azərbaycanlılarının 
qarşısına yeni qapılar açdı. Məhz 
dövlətimizin düşünülmüş milli stra-
tegiyası əsasında ölkə ərazisinin 
hüdudlarından kənarda yaşayan 
soydaşlarımızın milli maraqlarının 

müdafiəsi məqsədilə qanunlar, 
proqramlar və strategiyalar qəbul 
olundu. Bu istiqamətdə dövlətin 
əsas strateji xətti müəyyənləşdirildi. 

Beləliklə, tarixin müxtəlif 
dönəmlərində fərqli səbəblərdən 
Vətənini tərk edərək Yer kürəsinin 
başqa-başqa ərazilərinə səpələnən 
toxumlar cücərməyə, boy at-
mağa və bar verməyə başla-
dı. Azərbaycan diasporunun 
təkamülünə və tərəqqisinə start 
verildi. Azərbaycanın tarixi və 
mədəniyyəti kimi diasporu da 
kifayət qədər qədim və zəngindir. 
Dünyada sayı 60 milyona ya-
xın olan azərbaycanlıların 10 
milyondan çoxu hazırda etnik 
torpaqlarından kənarda yaşayır. 
Planetin 5 qitəsində məskunlaşan 
soydaşlarımızın sosial-mədəni və 
iqtisadi-siyasi fəaliyyətləri yaşadıq-
ları ölkələr, oradakı şərait, mənəvi 
dəyərlər kimi müxtəlif meyarlarla 
sıx əlaqədardır.

Xaricdə yaşayan 
azərbaycanlılarla  

sistemli işin qurulması
Müstəqillik illərində qəbul 

edilən və milli dövlətçiliyimiz üçün 
strateji əhəmiyyət kəsb edən 
bütün sənədlərdə xaricdə yaşa-
yan azərbaycanlıların hüquq və 
əsas azadlıqlarının təminatı diqqət 
mərkəzində saxlanılmışdır. 2001-ci 
il noyabrın 9-10-da Bakı şəhərində 
Dünya Azərbaycanlılarının I 
Qurultayının keçirilməsi diaspor 
quruculuğu işində böyük addım 
olmaqla, soydaşlarımızın və 
həmvətənlərimizin mütəşəkkil 
qaydada təşkilatlanmasına rəvac 
verdi. Azərbaycan  Respublikasının 
Prezidenti Heydər Əliyev 
tərəfindən 2002-ci il iyulun 
5-də “Xarici Ölkələrdə Yaşayan 
Azərbaycanlılarla İş üzrə Dövlət 
Komitəsinin yaradılması haq-
qında” Fərmanının və 2002-ci il 
dekabrın 27-də “Xaricdə yaşayan 
azərbaycanlılarla bağlı dövlət 
siyasəti haqqında” Qanunun im-
zalanması isə Azərbaycan dias-
porunun fəaliyyətinin koordinasiya 
edilməsi, dünya azərbaycanlılarının 
siyasi və ideoloji birliyinin təmin 
olunması, onların təşkilatlanması 
baxımından ciddi rol oynadı. 

Bu siyasətin davamı olaraq, 
Azərbaycan ziyalılarından, ta-
nınmış şəxslərdən, dövlət və 
hökumət nümayəndələrindən 
ibarət Dünya Azərbaycanlılarının 
Əlaqələndirmə Şurasının yaradıl-
ması bu sahəyə xüsusi əhəmiyyət 
verildiyini bir daha təsdiqlədi. 
Həmçinin elmi-intellektual poten-
sialın formalaşmasına və inkişa-
fına gətirib çıxardı. 2006, 2011, 
2016-cı illərdə Bakı şəhərində 
Dünya Azərbaycanlılarının ikinci, 
üçüncü və dördüncü qurultaylarının 
keçirilməsi, müasir dövrün tələbləri 
nəzərə alınaraq, Azərbaycan 
Prezidenti İlham Əliyevin 2008-ci il 
noyabrın 19-da imzaladığı müva-

fiq sərəncamla Xarici Ölkələrdə 
Yaşayan Azərbaycanlılarla İş üzrə 
Dövlət Komitəsinin əsasında Dias-
porla İş üzrə Dövlət Komitəsi ya-
radılması da məhz zərurətdən irəli 
gəlir və bu sahənin inkişafına öz 
töhfəsini verirdi. Dövlət komitəsinin 
yaradılmasından sonra soydaş-
larımızın və həmvətənlərimizin 
təşkilatlanması daha geniş vüsət 
alıb. Hazırda, bu istiqamətdə 
ümummilli lider Heydər Əliyev 
dövlət idarəçilik məktəbi mövcudlu-
ğu əsasında Azərbaycan diasporu 
yeni inkişaf mərhələsinə qədəm 
qoyub.

Dövlət-diaspor əməkdaşlığının 
yeni müstəviyə qədəm qoyması

Qeyd etdiyimiz kimi, 
müstəqillik dövründə xaricdə 
yaşayan soydaşlarımızın 
milli özünəməxsusluğunun 
və dəyərlərinin qorunması, 
həmvətənlərimizin tarixi vətənləri 
ilə əlaqələrinin yaradılması, onlara 
milli kimlikləri və ata-baba yurdla-
rı qarşısında duran vəzifələrinin 
xatırladılması məqsədilə kompleks 
işlər görülmüş, bir sıra tədbirlər 
reallaşdırılmış, müasir dövrün 
tələbləri nəzərə alınaraq sənədlər 
hazırlanmış, dövlət proqramla-
rı və həmrəylik xartiyası qəbul 
edilmişdir. Təsadüfi deyil ki, 
 2007-ci il mayın 23-də Azərbaycan 
 Prezidenti tərəfindən təsdiq edilən 
“Azərbaycan Respublikasının milli 
təhlükəsizlik konsepsiyası”nda 
xaricdə yaşayan soydaşlarımız da 
diqqətdə saxlanılmış və onlarla 
bağlı bir sıra məsələlər öz əksini 
tapmışdır. Burada Azərbaycan 
Respublikasının milli təhlükəsizlik 
siyasətinin əsas istiqamətlərindən 
biri kimi “Azərbaycan  Respublikası 
beynəlxalq hüququn hamı-
lıqla qəbul edilmiş norma və 
prinsiplərinə, Azərbaycan 
 Respublikasının tərəfdar çıxdığı 
beynəlxalq müqavilələrə və milli 
qanunvericiliyinə uyğun olaraq, 
eləcə də müvafiq xarici dövlətlərin 
qanunvericiliyi nəzərə alınmaqla, 
xaricdə yaşayan azərbaycanlıların 
hüquq və əsas azadlıqlarının 
təmin edilməsinə, onların milli 
özünəməxsusluğunun, dəyərlərinin 
qorunub saxlanılmasına kömək 
göstərməkdə davam edəcəkdir” 
və Azərbaycan Respublikasının 
milli maraqları içərisində “dün-
ya azərbaycanlılarının bölüş-
düyü dəyərlərə əsaslanan milli 
özünəməxsusluğun və həmrəyliyin 
möhkəmləndirilməsi” fikirləri 
əks olunmuşdur. Bu da diaspor 
sahəsinin müstəqil dövlətçilik 
və milli maraqlar baxımından nə 
dərəcədə əhəmiyyətli olduğu-
nu bir daha təsdiq edir. 2018-ci 
ildə komitə tərəfindən hazırla-
nan Strateji Yol Xəritəsini də bu 
qəbildən saymaq mümkündür. 
Eləcə də “Azərbaycan Respubli-
kasının Diasporla İş üzrə Dövlət 
Komitəsi ilə Türkiyə Respublika-

sının Xaricdəki Türklər və Əqrəba 
İcmaları İdarəsi arasında “Dias-
por sahəsində birgə fəaliyyətə” 
dair Anlaşma Memorandumu” 
və “Türk Şurasının (hazırda Türk 
Dövlətlər Birliyi) Türkdilli Diasporun 
Birgə Fəaliyyət Strategiyası”na 
dəyişikliklərin təsdiq edilməsi haq-
qında qərarın və “2019-cu ildə Türk 
Şurası Diaspor Birgə Fəaliyyət 
Planı”nın imzalanması əhəmiyyətli 
məsələlərdəndir.

Təsadüfi deyil ki, Prezident 
İlham Əliyev diaspor sahəsində 
dövlət siyasətini prioritet istiqamət 
saydığını bildirmiş və bu sahənin 
işinin hazırkı dünyanın reallıq-
larına uyğun genişləndirilməsi 
istiqamətində məqsəd və məramını 
aydın şəkildə açıqlamışdır: “Biz 
Azərbaycan diasporunun, ic-
malarının təşkilatlanması və 
fəaliyyətini, Vətənlə əlaqənin 
keyfiyyətcə yeni mərhələyə, 
daha yüksək səviyyəyə qaldır-
maq niyyətindəyik. Azərbaycan 
diasporu Azərbaycanın ənənəvi 
dostluq münasibətləri olan xalq-
ların və dövətlərin icmaları ilə sıx 
əməkdaşlıq etməli, onların müsbət 
təcrübəsindən və köməyindən 
bəhrələnməlidirlər. Bunun üçün 
dünyanın müxtəlif ölkələrində 
yaşayan azərbaycanlılar daha 
sıx birləşməli, mütəşəkkil dina-
mik daxili strukturu olan birlik 
kimi çıxış etməlidirlər. Onlar 
həm Azərbaycanın milli-mənəvi 
dəyərlərini və mütərəqqi adət-
ənənələrini qoruyub saxlamalı, 
həm də etnik qapalılıqlardan, 
təmsil etdikləri ölkələrin siyasi, 
iqtisadi, ictimai və mədəni həyatına 
inteqrasiya olunmalı, fəal siyasi 
amilə çevrilməlidir”.

Göründüyü kimi, daha da 
səmərəli fəaliyyət üçün diaspor-
lararası əlaqələrin yaradılması 
(xüsusilə, klassik yəhudi, ingi-
lis, Çin, yapon və müasir rus, 
Ukrayna və b. diasporlar ilə) 
məqsədəuyğundur. Bu xüsus-
da, 2007-ci il martın 9-da Bakı 
şəhərində keçirilmiş Dünya 
Azərbaycan və Türk diaspor 
təşkilatları rəhbərlərinin I Forumu 
bütün türkdilli xalqların həyatında 
mühüm hadisə olmuşdur. Forum-
da aparılan müzakirələrin nəticəsi 
olaraq, “Azərbaycan və türk dias-
por təşkilatlarının birgə fəaliyyət 
strategiyası”, “Bakı Bəyannaməsi” 
və bir sıra digər mühüm sənədlər 
qəbul edilmişdir.

Beləliklə, Azərbaycan di-
aspor siyasəti düşünülmüş və 
məqsədyönlü fəaliyyəti ilə çoxtərəfli 
formatda davam etdirilərək dövrün 
tələblərinə uyğunlaşdırılmış, bu 
sahəyə aid konkret addımlar 
atılmışdır. Milli mənlik şüuru-
na, özünüdərketmə prosesinə 
söykənən strategiyanı yeni ça-
larlarla zənginləşdirən Prezident 
İlham Əliyev xaricdə yaşayan 
azərbaycanlılar qarşısında əməli 
fəaliyyətə keçməsi və konkret 
olaraq yenicə formalaşan dias-
poru güc potensialına çevirərək 
lobbi institutlarının yaradılması 
istiqamətində tapşırıq və vəzifələr 
qoymuşdur. Onun Azərbaycan 
diaspor siyasətinə konseptual 
yanaşması və lobbi fəaliyyətinin 
perspektiv cəhətləri barədə  
mövqeyi bu baxımdan xüsusilə 
diqqət çəkir. O, bununla bağlı  
mövqeyini belə ifadə edir:  
“... Azərbaycan diasporu mil-
li və dövlət maraqlarımıza aid 
məsələlərdə razılaşdırılmış ümumi 
mövqe nümayiş etdirməlidir. Bura-
da daha vacib məqamlardan biri 
də budur ki, diasporumuz qarşı-
sında siyasi dairələrdə lobbiçilik 
imkanlarının genişləndirilməsi 
və Azərbaycan naminə xarici 
siyasətçilərə çıxış imkanlarının 
təmin edilməsi işinə böyük önəm 
verilir”.

Diasporun davamlı dayaq və 
güvənc olmaq üçün dövlətin iqti-
sadi qüdrətinin təmin olunması da 
mühüm şərtlərdən biridir. Ümum-
milli liderin hakimiyyətə qayıdışın-
dan bəri sabitlik və dönməz milli 
inkişafa qədəm qoyan Azərbaycan 
hazırda Prezident İlham Əliyevin 
davamlı iqtisadi inkişaf konsep-
siyası ilə həyata keçirilən region-
ların sosial-iqtisadi inkişafı üzrə 
dövlət proqramları çərçivəsində 
ölkədə daxili bazarın inkişafına 
nail olunmuşdur. Bu, həm iqtisadi, 
həm də siyasi qələbənin göstəricisi 

olmaqla yanaşı, düzgün daxili 
və xarici siyasət kursunun əyani 
təzahürüdür. Belə ki, müxtəlif 
çeşidli məhsulların dünya baza-
rına çıxarılması, sahibkarlığın 
inkişafı, daxili bazarın güclənməsi, 
eləcə də, istehsalatın müxtəlif 
sahələrində əldə olunan nailiyyətlər 
Azərbaycanı beynəlxalq arenada 
daha yaxından tanıtmağa imkan 
verir. Azərbaycan istehsalı olan 
çeşidli mallar sərhədlərimizin 
hüdudundan kənarda milli brendlər 
adı altında yayılmaqdadır. Bu, 
dövlətçiliyin tərəqqisi sayılmaqla 
yanaşı, ölkəmizin hərtərəfli tanıdıl-
masında xüsusi əhəmiyyət kəsb 
edir.

Hazırda Azərbaycanın di-
namik inkişafı, səbatlı daxili və 
xarici siyasət, uğurlu regional və 
beynəlxalq əməkdaşlıq manevrləri, 
həyata keçirilən meqaiqtisadi 
layihələr dövlətimizin beynəlxalq 
arenadakı müttəfiqlərinin sayının 
artmasına imkan yaratmışdır. Belə 
bir şəraitdə məntiqi olaraq diaspo-
rumuzun təşkilatlanma imkanları 
da daha asan reallaşır. Dünya-
nın bir çox dövlətlərində səfirlik 
və konsulluqların, əlaqələndirici 
təşkilatların təsis olunması da 
bu sahənin inkişafına təkan 
verən amillərdəndir. Bu rəsmi 
dövlət nümayəndəliklərimizin 
xarici ölkələrdə bilavasitə di-
aspor quruculuğunu himayəyə 
cəlb edilməsi Azərbaycan dias-
por cəmiyyətlərinin, milli icma-
ların yaranması işini daha da 
sürətləndirmişdir. Danılmazdır ki, 
bu təsisatlar hüquqi baxımdan soy-
daşlarımızın və həmvətənlərimizin 
müdafiə olunmasını və himayəsini 
təmin edir, hərtərəfli əməkdaşlıqlar 
üçün yeni qapılar açır.

Vətən müharibəsi bir daha 
ölkə əhalisi ilə yanaşı, xaricdə 
yaşayan azərbaycanlıların da 
doğma Azərbaycan naminə, 
ölkənin bu günü və sabahı üçün 
mütəşəkkil qüvvəyə çevrildiyini 
göstərdi. Dövlətin diqqət və qayğısı 
sayəsində əldə olunmuş bu böyük 
nailiyyət Azərbaycanın ata-baba-
larımızdan qalan irsini göz bəbəyi 
kimi qorumaq və gələcək nəsillərə 
ötürmək üçün ruh yüksəkliyi verir. 
Nəticədə Azərbaycan məhdud 
çərçivədə deyil, sərhədləri aşaraq 
dünyanın beş qitəsində nüfuzunu 
gündən-günə möhkəmləndirməyə 
və qürbətdə yaşayan övladları-
nı hərtərəfli himayə edə biləcək 
gücə qadirdir. Məhz görülən 
əməli işlərin nəticəsində indi 
Azərbaycan diasporu çiçəklənmə 
dövrünü yaşayır və palitrası 
zənginləşir. Elə buna görədir 
ki, diaspor nümayəndələrimiz 
məskunlaşdıqları və fəaliyyət 
göstərdikləri digər ölkələrdə 
rahatca genişmiqyaslı tədbirlərin 
təşkil olunmasına, Azərbaycan 
mədəniyyət günlərinin 
keçirilməsinə, elmi-praktiki 
 konfrans, simpozium, müxtəlif 
təyinatlı sərgilərin təşkil edilməsinə, 
milli kinomuzun nümayişinə, tanın-
mış şəxsiyyətlərimizin, ədəbiyyat 
və incəsənət adamlarımızın həyat 
və yaradıcılıqlarından bəhs edən 
tədbirlərin keçirilməsinə nail olmuş-
lar. Bu ənənəvi tədbirlər düşünül-
müş plana uyğun olaraq intensiv 
şəkildə xarici ölkələrdə davam 
etdirilir. O cümlədən, lobbi institut-
ları planlı şəkildə öz səslərini qəbul 
etdirməyə, milli məqsədlərimizə 
nail olmağa çalışırlar. 

Bütün bu tədbirlər Azərbaycan 
dövlətinin daimi himayəsi və 
qayğısı nəticəsində həyata 
keçirilməkdədir. Təsadüfi deyil 
ki, Azərbaycan Respublikasının 
Prezidenti İlham Əliyev Amerika 
Birləşmiş Ştatlarına rəsmi səfəri 
çərçivəsində Amerika Azərbaycan 
İcması üzvləri ilə görüşündə 
onların vətənpərvər fəaliyyətini 
yüksək dəyərləndirərək onlara 
daim diqqət və qayğı ilə aşağıdakı 
sözləri bildirmişdir: “Azərbaycan 
dövləti və hökuməti öz tərəfindən 
əlindən gələni edəcəkdir, di-
asporun təşkilatlanması və 
möhkəmlənməsində səylərini 
göstərəcəkdir”.

     (ardı var)

Yəhya BABANLI,  
tarix üzrə fəlsəfə doktoru, 

diaspor məsələləri üzrə 
ekspert

Azərbaycan diasporunun inkişaf dinamikası: 
konseptual baxış və sistemli yanaşma

Hazırda dünyada diasporların formalaşdırılması prosesi  
geniş miqyas almışdır. İndi artıq elə bir ölkə tapmaq 
mümkün deyil ki, orada başqa xalqın diasporu olmasın. 
Diaspor təşkilatları fəaliyyət göstərdikləri ölkələrə böyük 
təsir edirlər. Onlar həmin ölkənin demoqrafik strukturlarını, 
etnik və konfessional tərkibini dəyişirlər. Diasporlar nəinki 
etnik xüsusiyyətlərini, milli adət-ənənələrini, rituallarını 
qoruyub saxlayır, eləcə də çox vaxt mövcud olduqları 
cəmiyyətə yad dəyərləri tətbiq edirlər.

Gəncədəki beynəlxalq konfransda  
on ölkədən gəlmiş 60 alim iştirak edir 
Gəncə Dövlət Universitetində ümummilli lider Heydər 

Əliyevin anadan olmasının 99-cu ildönümünə və 
Milli Qurtuluş Gününə həsr olunmuş “Müasir təbiət 

və iqtisad elmlərinin aktual problemləri” mövzusunda 
beynəlxalq elmi konfrans keçirilir.

Qonaqlar əvvəlcə ulu öndər 
Heydər Əliyevin abidəsini 
ziyarət etmiş, önünə gül 
dəstələri qoymuşlar. Sonra ali 
təhsil ocağının V tədris korpu-
suna gələrək universitetin son 
illər əldə etdiyi nailiyyətləri əks 
etdirən sərgi ilə tanış olmuşlar. 

Elmi konfrans Azərbaycan 
Dövlət Himninin səsləndirilməsi 

ilə başlanmışdır. Ümummilli 
lider Heydər Əliyevin və torpaq-
larımızın azadlığı uğrunda şəhid 
olanların xatirəsi bir dəqiqəlik 
sükutla yad edilmişdir. Daha 
sonra ulu öndərə həsr olunan 
videoçarx nümayiş etdirilmişdir. 

Konfransı giriş sözü ilə 
universitetin rektoru, professor 
Yusif Yusibov açaraq demişdir 

ki, dahi şəxsiyyət, görkəmli 
dövlət xadimi, müstəqil 
Azərbaycan dövlətinin memarı 
və qurucusu Heydər Əliyevin 
doğum günləri hər il universitet 
tərəfindən böyük təntənə ilə 
qeyd edilir. 

Gəncə Şəhər İcra 
Hakimiyyətinin başçısı Niyazi 
Bayramov konfransda ümum-
milli lider Heydər Əliyevin 
Azərbaycana rəhbərlik 
etdiyi bütün dövrlərdə öz 
xalqının inkişafına göstərdiyi 
diqqətdən, elmi kadrların ha-
zırlanmasında həyata keçirdi-

yi tədbirlərdən danışmış, ölkə 
başçısı İlham Əliyevin onun 
daxili və xarici siyasətinin 
davam etdirilməsində gör-
düyü işləri konkret faktlarla 
göstərmişdir. 

İclasda AMEA-nın Gəncə 
Bölməsinin sədri, akademik 
Fuad Əliyev, Kataliz və Qeyri-
üzvi Kimya İnstitutunun alimi 
Məhəmməd Babanlı, Gəncə 
Dövlət Universitetinin Botanika 
kafedrasının müdiri, Əməkdar 
elm xadimi Vaqif Novruzov, 
akademik Vaqif Abbasov və 
başqaları çıxış etmişlər.

Qeyd edək ki, beynəlxalq 
konfransda 10 ölkədən gəlmiş 
60-a yaxın alim iştirak edir. 
Müzakirə olunan mövzu ilə 
bağlı təqdim olunan 560 
məruzə 5 cildlik jurnallarda çap 
edilib. Konfrans 13 bölmədə öz 

işini davam etdirəcəkdir. 
Konfransdan sonra Gəncə 

Şəhər İcra Hakimiyyətinin 
başçısı Niyazi Bayramov 44 
günlük Vətən müharibəsi 
zamanı şəhidlik zirvəsinə 
ucalan Yüksəl Əlizadənin 

anası,  GDU-nun Leksika və 
ölkəşünaslıq kafedrasının mü-
diri, dosent Sevda Kazımova ilə 
görüşmüş və onun qayğıları ilə 
yaxından maraqlanmışdır.

Konfransın işində 
Türkiyənin Gəncədəki Baş 

 konsulu Zeki Öztürk, Mil-
li Məclisin deputatı Pərvin 
Kərimzadə iştirak etmişlər.

Hamlet QASIMOV,  
“Xalq qəzeti”nin  

bölgə müxbiri 


